
RESUMO: En Galicia a producción bovina ten unha especial relevancia económica representando o 41% da Producción Final Agraria. Nesta comunicación pretendemos analizar a repercusión que as medidas agroambientais tiveron no sector do vacún galego dende 1996. Para elo estudiaremos as dúas medidas actualmente vixentes con incidencia no citado sector e as compararemos cos programas agroambientais que foron aplicados noutras rexións europeas.

1. INTRODUCCIÓN: As Medidas Agroambientais.

En 1992, cando se poñen en marcha as chamadas medidas de acompañamento, a Europa comunitaria perseguía dous obxectivos: reducír a producción agraria e contribuír á multifuncionalidade dos espacios rurais. Dentro das novas funcións que está chamado a desempeñar o medio rural está a da conservación do ambiente e da paisaxe. Xustifícase deste xeito a posta en marcha das medidas agroambientais, axudas directas voluntarias que tiñan como obxectivos combinar a devandita reducción da producción agraria co mantemento das rendas, o desenvolvemento do mundo rural e a protección da Natureza. O Regulamento 2078/92 foi o que desenvolveu estas medidas até 1999, ano no que o novo Regulamento de Desenvolvemento Rural (Reg (CE)1257/99) reagrupa as medidas de acompañamento e outras medidas estructurais, tratando de ofrecer solucións máis integradas.

Trátase dun programa de medidas voluntarias para os agricultores que a cambio dunha axuda deben comprometerse durante cinco anos a realizar unha serie de prácticas tendentes á protección dos espacios naturais e da paisaxe.

A aplicación dos programas agroambientais desenvolveuse de xeito irregular no territorio comunitario. Compróbase que aqueles estados que tiñan aplicado con anterioridade medidas similares e que ademáis teñen unha maior capacidade de financiamento son os que tamén lograron atraer maiores fondos a través do Reg. 2078/92. Así Alemania percibiu o 23% do volume pagado entre os anos 1993-1997 en toda a U.E. ó abeiro do regulamento citado
. O 70% dos agricultores austriacos estaban incluídos en programas agroambientais así como arredor da metade dos agricultores fineses, alemáns e suecos. Os programas que abarcan un maior número de ha. corresponden a Austria, Luxemburgo e Finlandia onde estaba acollida máis do 70% da SAU
. No caso de Suecia e Alemania os programas abarcan máis do 30% da SAU. España cunha extensión similar a Alemania, apenas percibiu o 3% dos pagos comunitarios para medidas agroambientais. Esta irregular aplicación debeuse en parte á necesidade de cofinanciamento por parte dos estados membros o cal fixo que en períodos de recorte orzamentario estados con dificultades financieiras ou con prioridades diferentes non prestasen atención ó desenvolvimento destas medidas. Este é o caso do estado español
 onde, ademáis, as necesidades de protección ambiental e paisaxística non eran sentidas como prioritarias por parte do sector nen da administración, que ainda buscaban que a agricultura española acadase niveis de “modernización” e reforma estructural comparables á Europa do norte.

En 1998 aprobáranse 158 programas agroambientais en todo o territorio comunitario, acadando cerca de 23 millóns de ha. o que representa un 17% da superficie agraria total da U.E.
. Pero en 1997 só se adicaba a este programa o 3,6% dos gastos da Sección Garantia do FEOGA e apenas o 1,78% do total do orzamento comunitario.

2. EVOLUCIÓN EN EUROPA. REPERCUSIÓN SOBRE O A GANDERÍA.

Das medidas a aplicar polos Estados contempladas polo Reg CEE 2078/92, só dúas estaban dirixidas especificamente á gandería, trátase das medidas c) diminuír a carga da cabana bovina e ovina por unidade de superfície forraxeira e d) utilizar outras prácticas de producción compatibles coas esixencias de protección do ambiente, dos recursos naturais, así como co mantemento do espacio natural e da paisaxe, ou tamén, criar razas locais en perigo de extinción. Indirectamente teñen repercusións sobre o sector gandeiro as medidas de fomento da agricultura ecolóxica e a de extensificación das produccións vexetais (incluídas as forraxeiras), mantemento da producción extensiva xa comezada no pasado e reconversión de terras cultivables en prados e pasteiros extensivos. A utilización que os estados membros fixeron destas medidas foi dispar atendendo ás distintas prioridades pero tamén ás distintas tradicións nas prácticas e nas políticas agrarias e ambientais
. Tamén a aplicación das medidas dentro de cada país difire dunha rexión a outra especialmente naqueles estados membros que optaron por unha aplicación zonal e non horizontal dos programas. 

En 1997 a Comisión realizou un informe sobre a aplicación do Reg. 2078 no que se agrupaban as medidas de axuda en tres categorías
: 

1. Agricultura productiva beneficiosa para o ambiente, a súa vez dividida en:

1.a) agricultura ecolóxica, 1.b) agricultura non ecolóxica con repercusións positivas para o medio ambiente e 1.c) mantemento dos sistemas de baixa intensidade xa existentes.

2. Xestión de terras non destinadas á producción (fomento da conservación ou restauración de hábitats, biotopos e paisaxes agrícolas, retirada de terras a 20 anos e acceso público)

3. Proxectos de formación e demostración.

Nesta agrupación é dificil separar as medidas destinadas especificamente á gandería. Podemos supoñer, sen embargo, que a maioría, ainda que non todas, están dentro da categoría 1.c) mantemento de sistemas de baixa intensidade xa existentes xa que contén, por exemplo, medidas tendentes ó mantemento de métodos agrícolas tradicionais, á conservación da paisaxe, á utilización de baixos niveis de insumos e á reducción da densidade dos rebaños, ou medidas que prohiben roturar ou modificar as características naturais da terra nos pastizais. Sinálase, no informe citado, que este tipo de medidas eran adoptadas sobre todo en zonas agrarias marxinais. Ademais insiste en que as medidas de fomento e mantemento de pastos extensivos teñen unha notable incidencia en distintos países ó impedir a intensificación, a infrautilización e o abandono, baseándose en xeral, na limitación da relación entre gando e superficie agrícola e en restriccións de uso de fertilizantes nitroxenados
.

Na seguinte táboa represéntase a porcentaxe do gasto presupostado correspondente a cada categoría para os programas aprobados até Marzo de 1996.

Táboa 1.

	%
	Aust
	Dk
	Fr
	Alem
	Gr
	P
	Es
	Irl
	It
	Hol
	Suec.
	Fin
	UK
	UE-15

	1.a)
	17
	24
	3
	1
	14
	4
	4
	2
	23
	2
	15
	6
	2
	8

	1.b)
	59
	46
	15
	56
	35
	18
	35
	49
	43
	32
	6
	42
	53
	41

	1.c)
	21
	16
	79
	21
	0
	68
	15
	21
	22
	0
	71
	42
	30
	35

	2
	3
	14
	3
	21
	50
	6
	42
	24
	10
	0
	1
	7
	14
	14

	3
	0
	0
	1
	1
	0
	4
	4
	4
	2
	66
	7
	5
	0
	3

	Tot.
	100
	100
	100
	100
	100
	100
	100
	100
	100
	100
	100
	100
	100
	100


Fonte: COM (97) 620 final.

Como apunta Henry Buller
 existen importantes preferencias por países á hora de elexir un grupo de medidas ou outro. Por exemplo, vemos que Francia, Portugal e Suecia son os países que fan un maior uso das medidas correspondentes á categoría 1.c). En Francia trátase sobre todo do programa “Prime à l’herbe” de carácter horizontal para todo o territorio. Este programa consumiu o 60% do orzamento total para os cinco primeiros anos de aplicación
. España e Grecia destacan no emprego do grupo 3 de medidas tendentes á xestión de terras non productivas, dentro das que a retirada de terras e o acceso público apenas foron aplicadas nos estados membros entre 1993 e 1996. Os datos do gasto efectuado deben ser tomados con precaución para España porque no ano 1996 ainda non se puxeran en marcha tódolos programas agroambientais autonómicos. Austria, Alemania e Gran Bretaña son os países que parecen adicar maiores recursos á incentivación de prácticas agrícolas con repercusións positivas para o ambiente e Dinamarca é o país que máis gasto fixera no fomento da agricultura ecolóxica.

En 1998 a Comisión redactou un documento de traballo sobre o estado da aplicación do regulamento 2078
. Neste documento mantense a mesma división en categorias para as medidas agroambientais pero atopamos un maior detalle na análise desglosada por medidas. A medida de extensificación gandeira, incluída na categoría 1.b), tiña como obxectivo chegar a un máximo de 2 UGM/ha nas zonas onde se aplicase. Ademáis, pretendíase que o gando fose manexado de xeito que se evitase a sobre explotación dos pastos pero tamén a infrautilización. Sen embargo a aplicación desta medida semellaba ter sido un fracaso ó final do primeiro período de aplicación 1993-1997. Por unha parte os informes de avaliación realizados polos diferentes países membros aducen como causa a escasa cuantía da axuda para a extensificación, que non compensaría as perdas de ingresos derivadas dunha menor carga gandeira. Este sería o caso de España, Irlanda e Gran Bretaña. En Holanda, onde a intensificación é moi alta, apenas 17 gandeiros se tiñan acollido á medida neste primeiro período. Outra das causas apuntadas para o fracaso da extensificación gandeira é a extrema rixidez do artigo 4.4 do Reg. 2078/92. Este parágrafo prevé a incompatibilidade das axudas para o manexo de pastos de forma ambientalmente sensible coas axudas á reducción de unidades de gando. Así mesmo, en caso de obter primas por esta última razón, as axudas para o fomento de razas en perigo de extinción ou outras prácticas de producción compatibles coa protección do ambiente reduciríanse á metade. Este foi o caso en Escocia. A Comisión tamén opina que o fracaso desta medida debeuse en parte a que vai en contra das tradicións dos gandeiros no sentido de que “it appears to be conceived from the perspective that less farming is better environment which is both untrue and an unattractive message for professional farmers”
. Ainda así, medidas de extensificación gandeira foron introducidas en Francia dentro de programas de proteccion de áreas de interese natural que afectaron sobre todo ó gando ovino (Pays du Buech, Languedoc Rousillon) e, en menor medida, ó gando bovino (Rhône Alpes).

Con respecto ás medidas de conversión de terras agrícolas en pastos, estas establecían a condición de manter unha carga gandeira máxima de 1,4 UGM/ha. Esta medida non foi utilizada na maioría dos casos para extensificar cabanas gandeiras senon que en moitos países introducíronse programas tendentes á rotación de cultivos. Temos que ter en conta que non sempre esta medida tería efectos positivos para o ambiente. A Comisión apunta como exemplos de sistemas agrarios de baixa intesidade que non deberían ser remplazados por pastos a dehesa española, os montados en Portugal ou os “machairs” en Escocia e, recomenda que “promotion of mixed farming, whether arable or pasture, with a traditional pattern of rotation will be preferable to a blanket application fo the reversion measure”
.

As medidas tendentes á protección de recursos xenéticos comprenden as razas gandeiras en perigo de extinción e as variedades de especies vexetais agrícolas ameazadas. Austria (que xa tiña programas similares dente 1986), Alemania e España utilizaron esta medida para a protección de razas con notable éxito na conservación da diversidade xenética, especialmente en zonas de montaña. Por outra banda, recoméndase que esta protección se faga nos hábitats de orixe debido á maior adaptación das razas as zonas de onde son autóctonas. Outros países non utilizaron esta medida pero sí iniciaron accións para a protección de razas en perigo de extinción no marco da medida de protección de áreas de especial biodiversidade ou interese natural (como o pony de Exmoor en Gran Bretaña).

A pesares de que ainda é cedo para obter resultados consistentes, os traballos de avaliación relizados polos estados membros sinalan que a medida de mantemento de sistemas extensivos sustentables xa existentes xa acadou reduccións significativas do ritmo de abandono en certas áreas rurais
. No Val de Aosta en Italia o emprego agrario incrementouse nun 10%, o número de agricultores que usan fertilizantes químicos descendeu nun 60% e o seu uso nun 80%. En Baden-Württemberg (Alemania) tamén rexistrou unha reversión da tendencia ó abandono de pastizais. En Francia, a medida de “Prime à l’herbe” tivo un notable éxito en termos de superficie acollida (5 millóns de hectáreas), conseguindo a estabilización da área ocupada por pastizais permanentes que estaba anteriormente ameazada pola roturación. Deste xeito asegúrase a permanencia de sistemas agrarios de baixa intensidade. Sen embargo, as condicións de aplicación da medida xeral non se consideran suficientes para conquerír melloras ambientais medibles. Neste senso, permítese ás autoridades locais impoñer condicións máis restrictivas en determinadas zonas de xeito que se utilicen menos inputs químicos e se preserven hábitats especificos. A Comisión recomenda tender cara contratos locais de manexo de recursos que se adapten ás condicións agroambientais propias de cada zona
. Aínda así, recoñece que o custo de administración que isto conlevaría faría inviable a súa xeralización. Como contrapunto ao que acabamos de dicer, nos países do sul europeo, como Grecia, España
 e o sul de Italia, non foron aplicados neste primeiro período, 1993-1997, programas tendentes a manter pastizais en réxime extensivo, incrementándose co abandono, o risco de incendio, as perdas de fertilidade do solo e a erosión do terreno, especialmente nas zonas de montaña. 

Son, pois, os países que teñen agriculturas altamente productivas e cun maior grado de intensificación aqueles que máis interesados están en cambiar os métodos de producción cara prácticas non lesivas para o ambiente. Debemos ter en conta que son tamén aqueles que experimentan maiores problemas de contaminación e polo tanto están mais inclinados a iniciar procesos de desintensificación. Sen embargo, os países con agriculturas menos desenvolvidas aplican medidas tendentes a evitar o abandono das terras agrícolas asegurando a pervivencia de prácticas agrarias tradicionais positivas para a conservación do ambiente pero tamén para a pervivencia de determinados sectores productivos. Aquí o concepto de extensificación interpretouse no sentido de manter os sistemas extensivos tradicionais de pastoreo, é o caso de España, Francia e Portugal, ainda que tamén algunhas rexións alemanas
. Esto fai que as medidas de extensificación se concentren nestes países en zonas de montaña e noutras zonas desfavorecidas e non nas zonas especializadas en gandería intensiva. Esto é así porque estes países seguen a dar maior prioridade a políticas de modernización e incremento da productividade. De feito en Francia, e en opinión de Henry Buller, a medida de “Prime à l’herbe” entendeuse como unha compensación para os gandeiros de sistemas extensivos que recibían menores pagos a través da Política Agraria Común despois de 1992.

Finalmente, as medidas agroambientais tiveron, en xeral, unha incidencia limitada na gandería europea a través de tres medidas concretas e para certas rexións europeas: fomento de razas en perigo de extinción, gandería ecolóxica e mantemento de réximes extensivos de pastoreo. Cabe dicer que é imposible, cos datos dos que dispomos, coñecer a repercusión sobre o sector do bovino pero, non sería moi aventurado dicer que a producción leiteira a penas se viu influída por medidas de desintensificación dentro do marco das agroambientais dada a escasa repercusión dos programas de extensificación gandeira. A excepción ó que acabamos de constatar está na aplicación da medida de axudas á agricultura ecolóxica. Esta medida tivo especial éxito en Dinamarca, en dónde a maioría das explotacións acollidas son de leite e carne de bovino. Tamén en Francia esta medida foi especialmente ben acollida nestas produccións debido á crecente preocupación dos consumidores polos problemas sanitarios. Sen embargo moitos países negáronse a establecer programas tendentes á fomentar a gandería ecolóxica dado que, no período analizado, non había normativa comunitaria que normalizase esta producción.

3. GALICIA

O Real Decreto 51/95 de 20 de xaneiro estableceu para España o primeiro réxime de medidas horizontais que desenvolvía o regulamento comunitario 2078/92. Esta norma prevía para o conxunto do territorio do estado catro tipos de medidas: a) fomento da agricultura extensiva mediante a continuidade do barbeito tradicional, e estaba pensada sobre todo para áreas cerealistas, b) fomento da formación agroambiental, d) fomento de razas gandeiras autóctonas en perigo de extinción, e d) fomento da agricultura ecolóxica ou biolóxica. De estas medidas, únicamente a de fomento de razas autóctonas era a máis adaptable ás zonas de especialización en vacún de leite e carne como a Cornisa Cantábrica, pero non se dirixía a ningún dos problemas ambientais que estas zonas e estas produccións presentan. Para a aplicación deste programa cada Comunidade Autónoma establecería un convenio co ministerio e aprobaría o seu propio programa de carácter autonómico.

Galicia aproba o seu programa agroambiental en setembro de 1996 con catro medidas: unha horizontal, de fomento de razas atóctonas en perigo de extinción; e outras tres propias da comunidade autónoma e de carácter zonal: a) Protección integrada de viñedos mediante métodos biotecnolóxicos, b) Conservación do medio paisaxístico e loita contra a erosión en viñedos da Ribeira Sacra e, c) Conservación da paisaxe e prevención da erosión en sistemas extensivos de pastoreo. A administración autonómica propuxo para este primeiro período unha medida que pretendía fomentar a gandería extensiva pero non foi aprobada polo ministerio. Analizaremos polo miudo as dúas que teñen repercusión para o sector gandeiro en Galicia. 

3.1. Conservación da paisaxe e prevención da erosión en sistemas extensivos de pastoreo.

Os obxectivos deste subprograma zonal tal e como se redactou na Orde de 4 de setembro de 1996 eran: manter os pasteiros de montaña de uso comunal que tradicionalmente foron pastoreados polo gando vacún, ovino ou cabalar, co fin de controlar a vexetación arbustiva, contribuír ó equilibrio ecolóxico da flora e fauna autóctonas e ó emprego de razas autóctonas axeitadas a este sistema de pastoreo, revalorizar a paisaxe da contorna destas zonas e permitír o sostemento dunha poboación rural en constante abandono e finalmente, prevír os incendios e a erosión producida pola desaparición da cuberta vexetal nas zonas de ladeira. A zona de aplicación eran os Montes Veciñais en Man Común (m.v.m.c.) de toda a Comunidade Autónoma. Ainda que as previsións iniciais, tal e como se desprende dos documentos do ministerio, eran aplicar esta medida nos m.v.m.c. da Coruña e Lugo, cando sae publicada a Orde no DOGA, xa se extende a tódalas zonas de montaña de Galicia. Os requisitos que as comunidades de montes deben cumprir para poder ser beneficiarias destas axudas son os seguintes: 1) Dispor dunha superficie de pastos de uso comunal, cercada perimetralmente na súa totalidade e que poderá comprender: a) superficie de pasto cun aproveitamento adicional para sega e conservación de alimentos para inverno, cercada perimetralmente que non supere o 50% do terreo incluído no programa; b) superficie de pasto cun control por sega mecánica dos rexeitos e rebrotes de mato; c) superficie cun control da vexetación unicamente mediante pastoreo que non supere o 80% do terreo. Non se poderá incluír no programa a superficie de monte con mato no que este cubra máis do 70% da superficie do terreo. 2) Realizar un programa de conservación, manexo, aproveitamento e pastoreo para cada tipo de superficie antes citado por un periodo mínimo de cinco anos aprobado pola administración. 3) Manter unha carga gandeira maior de 0,3 UGM/ha e menor de 1,5 UGM/ha. As axudas por hectárea serían de 15.000 ptas/ha. para superficies de alimentos conservados, 10.000 ptas/ha. para superficies con control de sega mecánica, e 3.000 pts/ha. para superficies con control por pastoreo.

Ainda é cedo para avaliar o programa xa que apenas estamos a falar de tres anos. De todos xeitos serve para dar unha idea da cativa aplicación que tivo.

Táboa 2. Conservación e prevención da Erosión en Sist. Ext. de Pastoreo.(Ptas)

	PROVINCIA
	
	1997
	
	
	1998
	
	
	1999
	
	TOTAL 

	
	Nº 
	HAS
	INVEST.
	Nº 
	HAS
	INVEST.
	Nº 
	HAS
	INVEST.
	INVEST.

	A CORUÑA
	
	
	
	
	
	
	1
	75
	925.000
	925.000

	LUGO
	54
	7105,48
	39.934.520
	54
	4514,56
	32.168.890
	58
	3817,08
	30.195.924
	102.299.334

	OURENSE
	
	
	
	1
	480
	1.904.000
	1
	260
	584.000
	2.488.000

	PONTEVEDRA
	
	
	
	
	
	
	2
	89
	1.092.000
	1.092.000

	TOTAL
	54
	7105,48
	39.934.520
	55
	4994,56
	34.072.890
	62
	4241,08
	32.796.924
	106.804.334


Fonte: ILGGA, Consellería de Agricultura
É evidente que a provincia de Lugo foi prácticamente a única beneficiada neste periodo. É certo que nas previsións do Ministerio só estaban previstas actuacións nesta provincia xunto coa de A Coruña. A razón posiblemente esté en que son as zonas onde existía un programa previo de “Implantación de pastos fóra de cuberta en m.v.m.c.” iniciado en 1994. Ademáis a orientación productiva gandeira favorecía este uso, xa que as explotacións dependen máis da ampliación da súa base productiva e adicar o comunal para estes usos mellora os seus rendementos. Nas comunidades onde os comuneiros non dependen das actividades agrarias estes programas non teñen un interese previsible. Por outra banda, é na administración da Consellería en Lugo onde están boa parte dos funcionarios da Axencia de Desenvolvemento Gandeiro, personal máis familiarizado con este tipo de usos o cal facilita a implantación do programa. Este feito constitúe un exemplo de cómo a existencia de tradicións administrativas previas condiciona a implantación das novas políticas, neste caso, orientando o uso das mesmas. Noutras provincias, onde os técnicos estaban menos familiarizados coa xestión de pastos, esta medida tivo menor incidencia. Ademáis, en rexións europeas con tradición de políticas ambientais no sector agrario, a orientación do regulamento europeo foi diferente.

Cando a administración presenta inicialmente o programa ó ministerio para a súa consideración o investimento previsto era de 550 millóns de pesetas para o período 1994-1998. Sen embargo, en 1997 o Comité Star aprobou unha modificación do programa que supoñía unha diminución do investimento pasando a ser de 200 millóns de pesetas para o período 1997-2001. Así as cousas, en 1999 o grado de cumprimento do investimento era do 50,3% sobre a nova previsión. Con respecto ó peso que esta medida tivo no programa agroambiental, podemos dicer que representou nos tres anos analizados o 5,4% das solicitudes do programa agroambiental galego, o 42,4% da subvención aprobada e o 40,9% dos pagos realizados. A evolución non parece ser moi positiva nestes tres anos xa que o volume pagado e o número de ha. teñen diminuído. De todos xeitos hai que tomar estes datos con precaución porque ese descenso no volume de subvención pode ser debido ó tipo de superficies que se inclúen. Por outra banda a diminución da superficie non resulta coherente co feito de que se incrementase o número de montes acollidos. Debemos polo tanto atribuír este descenso a algún tipo de erro de contabilización. 

O impacto físico podemos resumilo dicindo que este programa acadou nos tres anos analizados o 5,9% dos beneficiarios potenciais e o 1,7% da superficie elexible na Coruña e Lugo así como o 2,3% de tódolos montes veciñais en Galicia representando tan só o 0,7% da superficie. Polo tanto temos que falar de escasa repercusión a pesares dos beneficios potenciais que citamos a continuación.

Os beneficios potenciais da medida son interesantes xa que nas zonas de montaña a extensificación reduce o traballo e ademáis, é un elemento dinamizador das comunidades rurais valorizando o monte así como o traballo en común (o gando é da comunidade e para a implantación dos pastos os veciños aportan traballo). Dende o punto de vista ambiental este tipo de prácticas substitúe as antigas queimas para conseguir pasto e permite actuar contra os incendios forestais. A práctica que atopa máis resistencia é a limitación de fertilizantes, especialmente de nitróxeno ainda que o grado de cumprimento é bon. En opinión dos técnicos
 este programa ten contribuído á reducción da carga gandeira, especialmente no norte da provincia de Lugo onde o grado de intensificación era maior. Outros beneficios a ter en conta dende o punto de vista económico é que a ampliación da base productiva das explotacións permite ter uns custos baixos, especialmente no caso da introducción de cabras, ademáis de acceder á política de primas, o cal supón un incremento importante dos ingresos por familia.

A aceptación da medida entre as comunidades de montes será unha cuestión a analizar nun traballo de campo posterior. De todos xeitos podemos dicir que na medida en que existe un labor de extensión e uns beneficios potenciais importantes a acollida é boa na provincia de Lugo ainda que podería ter unha repercusión moito maior. En Ourense, onde a superficie acollida é practicamente nula en comparación coa potencialmente elexible, os técnicos da administración non teñen un papel tan activo, pero tampouco existe demanda debido a que o grado de abandono das zonas de montaña é moito maior que na provincia de Lugo. Na aceptación deste programa actuarían tanto factores económicos e sociolóxicos como a existencia ou non de sucesor na explotación, a edade dos comuneiros, experiencia na relación coa administración etc.

3.2. Fomento de Razas Autóctonas en Perigo de Extinción.

Esta é unha das medidas horizontais aplicable en todo o estado. Os seus obxectivos son:contribuír ó mentemento e conservación dun recurso xenético autóctono, axudar ó mentemento da renda nestas zonas de orixe das devanditas razas contribuíndo a evita-lo despoboamento destas zonas, e aportando unha riqueza natural e paisaxística, fomenta-lo aproveitamento de terras onde poden sobreviver só razas autóctonas, e finalmente, contribuír a conserva-lo medio natural, así como a diminuí-la incidiencia dos incendios forestais mantendo limpo o sotobosque. Esta medida é aplicable a toda a Comunidade Autónoma, con preferencia nas zonas de orixe das razas protexidas. Trátase de cinco razas de bovino: cachena, caldelá, frieiresa, limiá e vianesa, e unha de equina: o “cabalo galego de monte”. As axudas eran inicialmente de 10.000 ptas/UGM/ano. No novo programa agroambiental e xa dende 1999 as axudas son de 10.000 ptas/ano por propietario colaborador, 25.000 ptas por cada animal nado de raza pura obtido segundo o programa cando cumpra un mes de idade e ademáis, 50.000 pts para cada femia obtida cando cumpra un ano e medio se existe compromiso de mante-la femia até os 24 meses de idade.

Esta medida ten o seu antecedente nunha medida propia da Comunidade Autónoma que viña funcionando dende 1991 dentro do Plan Integral de Mellora Xenética. Este plan, dirixido fundamentalmente cara o gando de leite, utilizouse tamén para iniciar a recuperación das cinco razas autóctonas poñendo en marcha un plan de axudas propio que conviviu coas axudas do programa agroambiental até 1999. Polo tanto, o programa agroambiental non fai máis que apoiar unha medida xa existente, eso sí, dándolle un impulso decisivo en opinión dos técnicos da Consellería
. Ademáis, a administración galega inclúe un requisito a maiores que non contemplaba o regulamento estatal pero que permite recuperar a especie: a obligatoriedade de facer unha reproducción axeitada das femias adultas, con exemplares puros da mesma raza, e conservar e recria-las femias nadas deste xeito. 

Táboa 3. Fomento de Razas Autóctonas en Perigo de Extinción.

	
	1996
	1997
	1998
	1999

	Nº Solicitudes
	72
	101
	104
	122

	Pago realizado (ptas)
	4.870.000
	0
	15.368.000
	11.049.000


Fonte: Elaboración propia a partir de Comisión de asuntos europeos. Parlamento Galego, sesión 30/03/00.

A táboa anterior mostra como o número de solicitudes incrementouse nun 69% dende o inicio do programa até 1999 e o volume de axuda nun 127%. Esta é a medida que experimentou un maior crecemento de tódalas agroambientais. Ademáis o grado de cumprimento sobre as previsións modificadas para o período 1997-2001 era do 104,3% con respecto ó investimento previsto, xa en 1999. Esta magnífica acollida non é de extrañar xa que existe unha campaña intensa para a localización de exemplares de razas autóctonas e, cando se localizan, difúndense os programas de axudas para que tódolos propietarios rexistrados se acollan ás mesmas. Ademáis publícanse folletos, posters e outros materiais informativos
. Por outro lado, as lóxicas reticencias por parte dos gandeiros a manter este tipo de razas, (dan rendementos cárnicos menores) son compensadas polo incremento de prezo que estes exemplares están rexistrando no mercado
. Na seguinte táboa móstrase o estado do censo de 1999 por razas. Aproximadamente dous tercios dos rebaños son de pequeno tamaño, contando con menos de cinco femias. Esta situación dase porque a maioría dos propietarios posúen cabanas mixtas de autóctonas e non autóctonas.

Táboa 4. Censos de Razas Autóctonas en Perigo de Extinción.

	Razas
	CACHENA
	CALDELÁ
	LIMIÁ
	FRIEIRESA
	VIANESA

	Nº rebaños
	30
	40
	19
	37
	65

	Censo 1999
	562
	304
	83
	168
	357


Fonte: Xunta de Galicia

Este programa serviu para que en Galicia se poda falar dunha recuperación de razas que de non ser polas axudas estarían hoxe completamente perdidas.

4. CONCLUSIÓNS.

A repercusión que as medidas agroambientais poden ter no sector do vacún poden ir en varias direccións. Unha, no sentido de fomentar métodos de producción que aseguren a obtención de carne e leite exentos de riscos sanitarios a través da producción ecolóxica. Outra, no sentido de favorecer unha desintensificación nas zonas de producción intensiva que evite a contaminación ou tamén, no sentido de fomentar a permanencia de sistemas extensivos de pastoreo xa existentes que permitan a conservación da paisaxe e eviten a erosión. E unha terceira, no sentido de favorecer a biodiversidade mediante a recuperación de razas autóctonas, ben adaptadas ás zonas de orixe.

Con respecto á primeira das posibles influencias debemos constatar que salvo casos puntuais en Dinamarca e Francia, as medidas agroambientais non serviron para fomentar novos métodos de producción en Europa. Galicia nen sequera aplicou polo momento a medida estatal de apoio á agricultura ecolóxica a pesares de que o Consello Regulador da Agricultura Ecolóxica de Galicia (CRAEGA) funciona dende 1997. De feito só existen cinco explotacións de vacún inscritas ou preinscritas no mesmo. Outras autonomías do entorno como Asturias e o País Vasco si aplicaron esta medida pero non iba dirixida á producción ganderia e tampouco tivo gran incidencia. Con respecto ó segundo tipo de influencia potencial apuntada, Galicia, situada no ámbito xeográfico do sul europeo e en pleno proceso de “modernización” agraria, ten utilizado estas medidas para a conservación de sistemas extensivos de pastoreo xa existentes, medida que leva o groso das subvencións otorgadas dentro do programa agroambiental e só aplicable a zonas de montaña. Esta medida tivo indudables beneficios ambientais na prevención de incendios pero aínda está por avaliar a súa contribución á fixación de poboación no medio rural e precisaría un maior apoio por parte da administración. Sen embargo as zonas de intensificación gandeira non se viron afectadas polo programa agroambiental tanto en canto, non había medidas deseñadas especialmente para elas. Finalmente, a medida de maior éxito en termos de cremento en acollida foi, en Galicia, a de Fomento de Razas en Perigo de Extinción. Esta tamén foi unha medida existosa no ámbito europeo e nas autonomías veciñas de Asturias e o País Vasco.

Sen embargo, a escasa cuantía asignada a estas medidas é unha mostra da pouca ou nula prioridade que o programa agroambiental
 ten dentro da axenda agraria, e sobre todo gandeira de Galicia. Como xa se ten apuntado
, o feito de desenvolverse este programa en época de recortes orzamentarios e a necesidade de cofinanciamento levou a que moitas comunidades autónomas non se mostrasen moi interesadas no mesmo e desen prioridade a outros programas
. Das catro medidas aplicadas en Galicia, só a de razas en perigo de extinción tivo cofinanciamento do Ministerio. Ademáis o feito de que se fagan contratos durante cinco anos implica unha maior complicación na xestión en control. Pero, tamén é certo, que a axenda ambiental en Galicia non é prioritaria e que tampouco existe unha política ambiental activa noutros ámbitos. Temos que insistir de novo en que a prioridade da administración nos países do sul segue a ser a “modernización” do sector que en moitos casos identifícase con intensificación productiva e diminución da poboación activa agraria
.

Por outra banda, ámbalas dúas medidas veñen a apoiar medidas xa existentes con axudas suplementarias co que se estaría cumprindo o obxectivo de apoio ás rendas, ademáis esto parece indicar que a administración galega optou pola concentración de recursos en vez de introducir medidas innovadoras.

